Avgerð frá 13.03.2000, j. nr. 99S01-0033
Evni: Hall av rakstri, borganarskylda, hall í samband við sølu av skip, partsreiðarí, avskrivingar, 
§ 33, 2) í skattalógini, §§ 22 - 26 í lógini um toll- og skattafyristing

 

· Samandráttur: Toll- og skattstovan sýtti skattgjaldara frádrátt fyri tap uppá 163.000 kr. fyri 1998, sum hann hevði í samband við at skip, sum hann átti anpart í, varð selt. Avgerðin varð kærd til kommunalu skattakærunevndina, har skattgjaldarin segði, at tapið stavaði frá halli av vinnuligum virksemi, nevnliga einum partsreiðaríi. Hinvegin greiddi Toll- og skattstovan frá, at talan var ikki um rakstrarhall ella borganarskyldu, men hall, sum stavaði frá sølu av skipi, har sum skattgjaldarin átti 2/100 partar av. Talan er soleiðis um fíggjarmiss. Kommunala skattakærunevndin staðfesti avgerðina hjá Toll- og skattstovuni.
Skattgjaldarin kærdi avgerðina til landsskattakærunevndina, og her kom skattgjaldarin inn á avskrivingar, sum hann segði seg ikki hava gjørt gjøgnum árini. Á sjálvuppgávum sínum hevði skattgjaldarin viðmerkt, at hann hvørki hevði drigið hall frá ella avskrivað fyri partsreiðaríið. Talan var um árini 1974-1984. Hetta kærdi hann um og vildi hava rættað.
Landsskattakærunevndin gjørdi vart við, at álíkningarnar fyri 1974-1984 ikki høvdu samband við álíkningina fyri 1998, tí tann dómur, sum varð avsagdur í 1985 og sum var grundarlagið undir kravinum uppá 163.000 móti skattgjaldaranum, segði greitt, at talan var um part skattgjaldarans av partsreiðarí-skuld til partafelag og ikki rakstrarhall. Landsskattkærunevndin staðfesti tí avgerðina hjá kommunalu skattakærunevndini. Tann partur av kæruni, sum viðvíkti álíkningini fyri 1974-1984, varð tí avvístur. 

Málslýsing:
Málið snýr seg um álíkningina hjá skattgjaldaranum fyri 1998, har Toll- og Skattstovan hevur sýtt fyri at góðkenna frádrátt uppá 163.000 kr. sum kautiónstap og áheitan um at taka upp aftur álíkningarnar fyri 1974 - 1984 so staðfestast kann, um hann hevur frádrigið rakstrarhall og avskrivað fult út í samband við P/R.

Skattgjaldarin hevur kært skattsetingina, sum Toll- og Skattstovan hevur framt fyri 1998, til Kommunalu skattakærunevndina, og hevur nevndin 07.06.99 fráboðað skattgjaldaranum avgerð, sum hann við skrivi dagfest 02.07.99 kærir til Landsskattakærunevndina.

Kommunala Skattakærunevndin lýsir málið soleiðis:
"Tygum hava við skrivi dagf. 11. jan 1999 til Kommunalu Skattakærunevndina kært avgerðina hjá Toll- og Skattstovu Føroya, har teir nokta frádrátt fyri tap, tygum hava havt í samband við, at skipið varð selt, og sum tygum áttu anpartar í.

Hin 25. jan. 1999 er Toll- og Skattstova Føroya biðin um álit í málinum, og er hetta móttikið við skrivi dagf. 14.04.1999.

Í kæruni verður ført fram, at tapið stavar frá halli av vinnuligum virksemi, nevnuliga partsreiðarínum.

Toll- og Skattstova Føroya upplýsir í sínum áliti, at talan ikki er um rakstrarhall ella borganarskyldu, men eitt hall, sum stavar frá sølu av skipi, sum tygum eiga 2/100 partar av, og sostatt verður ein beinleiðis fíggjarmissur.

Skattakærunevndin hevur havt fund við kæraran, sum tó ikki kundi koma við øðrum upplýsingum enn tær, vit høvdu frammanundan. Í kæruni verður víst til persón. Skrivarin í nevndini hevur tosað við persónin, men hann trúði, at málið snúði seg um rakstrarhall ella borgsskuld, og ikki at tygum høvdu anpart í partsreiðarínum.

Avgerð:
Skattakærunevndin er samd við Toll- og Skattstovu Føroya í, at skattalógin ikki heimilar frádrátt fyri miss tygara, og grundgevingina finna vit í skattalógini § 33 nr. 2 har sagt verður:

"Tá ið skattgjaldari veitir lán til eitt virki við vinnuligum endamáli ella gevur ábyrgd til banka ella annan áognara fyri vinnuvirki og av hesi orsøk er fyri tapi, er honum loyvt at draga hetta tap frá í skattskyldugu inntøkuni..."

Við teimum upplýsingum, sum skattakærunevndin hevur, hava tygum hvørki veitt lán ella veðhald, men eru ein eigari í einum partsreiðaríi við 2/100 og binda sostatt sum eigari fyri sama lutfalli í teirri, skuld sum partsreiðaríið kemur í."

Skattgjaldarin ger galdandi:
Kæran frá skattgjaldaranum er soljóðandi: Toll- og Skattstova Føroya og Kommunala Skattakærunevndin hava helst rætt í tí, at eg ikki havi veitt lán ella veðhald út um teir 2/100 anpartarnar í partsreiðarínum, men tað er beinleiðis skeivt, tá Toll- og Skattstova Føroya / Kommunala skattakærunevndin siga, at eg havi avskrivað fult yvir sjálvuppgávur.

Kæran til Landsskattanevndina er tí hendan:
At eg greitt fái at síggja, hvussu avskrivað er mær viðvíkjandi við partsreiðarínum frá tí felagið varð stovnað til tað varð avtikið.

Viðmerkingar:
Í 1980 unum høvdu nakrir av partseigarum í partsreiðarínum drúgvt sakarmál móti P/F. Eg var ein av hesum.

Sakarmálið gekk í fleiri ár, tó uttan at vit fingu viðhald. Eitt punkt í hesum sakarmáli var svik móti landskassanum. Tað svikið varð avvíst í rættinum sum okkum óviðkomandi, og er ikki rættað enn. Hóast vit høvdu í rúgvuvís av prógvum fyri hesum.

Tey árini, ið sakarmálið gekk í rættinum, avskrivaði eg ongantíð fyri partsreiðaríið, tí vit vóru vísir í at vinna sakina.

Tað er ov bíligt hjá Toll- og Skattstovu Føroya at siga, at eg havi nýtt hendan rætt uttan at vísa á hetta við sjálvupggávunum sum grundarlagi. Á sjálvuppgávum mínum fyri árini, tá sakin móti P/F var fyri, skrivaði eg á hvørjum ári undir viðmerkingar um, at eg ikki hevði drigið hallið frá, og heldur ikki avskrivað fyri partsreiðaríið. Tað er hetta, ið eg nú kæri um, og vil hava rættað.

Toll- og Skattstovan ger galdandi:
Í fráboðan til kæraran í des. 98 og frágreiðing til kommunalu skattakærunevndina í apríl 1999 hevur Toll- og Skattstovan upplýst málið á nøkunlunda hendan hátt:

"Skattgjaldarin hevur kært um, at honum er noktaður ein skattligur frádráttur í inntøkuna 1998 á kr. 163.000 kr.

Kærarin sigur, at frádrátturin stavar frá partsreiðarínum, sum í 1974 keypti skipið, og var hann ein av eigarunum í partsreiðarínum við 2/100.

Sambært kæraran varð skipið selt í 1983. Undirskotið og millumrokning við P/F verða eigararnir kravdir eftir. Summir gjalda og aðrir nokta, og P/F leggur sak móti teimum, sum ikki rindaðu skuldina. Eigararnir tapa málið og verða dømdir at gjalda. Dómurin er avsagdur 15.05.84.

Í brævi til kærarin frá 16.12.98 hevur Økið út frá § 33 nr. 2 í skattalógini grundgivið fyri orsøkini til, at frádráttur varð nokatður.

Sum eigari í einum partsreiðarí hevði hann rætt til frádrátt fyri rakstrarhall og til avskriving.

Í hesum førinum er ikki talan um rakstrarhall ella borgarskyldu, men eitt hall, sum uppstendur við søluni av skipinum. Hetta er tí beinleiðis ein fíggjarmissur hjá eigarunum, og hann kann ikki dragast frá í skatti. Sí lsk. avgerð nr. 58/1991.

Nevnt hevur verið, at sum eigari í partsreiðarínum hevði kærarin rætt til at draga rakstrarhall frá, og somuleiðis til at avskriva, og at sambært sjálvuppgávunum hevur kærarin nýtt hendan rætt fult út.

Talan er her um eitt tíðarskeið millum 1974 - 1984 t.v.s., at tað liggur millum 15 og 25 ár aftur í tíðina. At prógva at kærarin hevur nýtt síni frádráttar- og avskrivingarrættindi, viðførir eitt størri arbeiði at finna sjálvuppgávurnar fram aftur fyri hesi árini. Alt tilfar frá hesum árunum er koyrt á almenna skjalasavnið, men sum eitt dømi verður hjálagt eitt prent av sjálvuppgávuni 1984, sum vísir í kotu 340 hall og í kotu 350 avskriving."

Í samband við kæruna til Landsskattakærunevndina hevur Toll- og Skattstovan leitað fram skjalatilfar fyri árini 1981 og 1985 og samstundis er sagt frá, at ikki er gjørligt at útvega eldri sjálvuppgávur. Framløgdu sjálvuppgávurnar sýna hesi frádrignu hall og avskrivingar :

	
	Hall frádrigið
	Avskrivað

	1981
	43.912
	9.733

	1982
	28.936
	9.926

	1983
	28.936
	?

	1984
	28.900
	9.870

	1985
	?
	?


Viðmerkingar og avgerð frá Landsskattakærunevndini:
Fyrst skal Landsskattakærunevndin viðmerkja, at sambært §§ 22 - 25 í lóg um Toll- og Skattafyrisiting viðger Landsskattakærunevndin kærur um skattsetingar, sum Toll- og Skattstovan ella kommunal skattakærunevnd hevur framt.

Avgerðin sum tygum hava kært, er avgerðin frá Kommunalu skattakærunevndini frá 7. juni 1999. Hendan avgerð snýr seg bert um álíkningina fyri 1998, og er tað tí sum útgangsstøði bert hendan álíkning, sum kann kærast til Landsskattakærunevndina. Í kæru tygara seta tygum áheitanir fram viðvíkjandi álíkningunum fyri 1974 - 1984, og hevur nevndin skilt, at hetta kemst av, at skattavaldið í fráboðan til tygara og í frágreiðing síni til kommunalu skattakærunevndina hevur sagt, at tygum í árunum 1974 - 1984 hava drigið hall frá av rakstrinum hjá skipinum og avskrivað fult út. Hetta meina tygum er skeivt og krevja prógv fyri, at so er, sum Toll- og Skattstovan sigur.

Álíkningarnar fyri 1974 - 1984 síggjast ikki at hava nakað beinleiðis samband við álíkningina fyri 1998, tí uttan mun til, um hall er frádrigið, og tygum hava avskrivað í 1974 - 1984, so ávirkar hetta ikki spurningin um rokningin, tygum rinda í 1998 uppá 163.000 kr. er frádráttarbær ella ikki, tí dómurin, sum er avsagdur í 1985, og sum er grundarlagið undir kravinum móti tygum uppá 163.000 kr., sigur greitt, at talan er um tygara part av P/R skuldini til P/F og ikki rakstrarhall.

Landsskattakærunevndin er tí samd við kommunalu skattakærunevndina, at talan í hesum føri er um tap í samband við sølu av ogn. t.v.s. ognartap, og at slíkt tap ikki kann dragast frá eftir reglunum í § 33 nr. 2 í skattalógini. Av hesum avgjørdi Landsskattakærunevndin at staðfesta avgerðina hjá Kommunalu Skattakærunevndini.

Viðvíkjandi álíkningini fyri 1974 - 1984, so koma hesar álíkningar sum sagt ikki inn undir kærurættindi og kærufreistina, sum fylgir av avgerðini frá 7. juni 1999 frá kommunalu skattakærunevndini. Hetta og tá Toll- og Skattstovan ei heldur sæst at hava tikið ítøkuliga støðu til spurningin um uppafturtøku, avgjørdi nevndin at vísa hendan part av kæruni frá sær.

Landsskattakærunevndin loyvir sær tó at vísa á, at er ætlan tygara at fáa Toll- og Skattstovuna at taka uppaftur álíkningarnar fyri 1974 -1984, so viðførir vanligur fyrisitingarrættur, at tygum mugu hava skeivleikar at vísa á í hesum álíkningum, og at tygum við prógvum eru førur fyri at grunda krøv tygara. Í hesum sambandi skal viðmerkjast, at framløgdu skjølini siga, at hall er frádrigið, og at tygum hava avskrivað fyri árini 1981 - 1984.

Avgerðin hjá Landsskattakærunevndini kann sambært § 25 stk. 5 í lóg um Toll- og Skattafyrisiting leggjast fyri Føroya Rætt, men skal hetta verða gjørt innan 3 mánaðar frá móttøku av úrskurðinum.

